Монгол Улсын Их Хурлын 2010 оны намрын ээлжит чуулганы Хууль зүйн байнгын хорооны 01 дүгээр сарын 25-ны өдөр (Мягмар гариг)-ийн хуралдаан 14.00  цагт   Төрийн ордны “А”   танхимд эхлэв.

Улсын Их Хурлын гишүүн Б.Бат-Эрдэнэ ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 20 гишүүнээс  12  гишүүн ирж,  60.0 хувийн ирцтэй байв. Үүнд:

Чөлөөтэй:  Х.Баттулга, Л.Болд, Р.Гончигдорж, Д.Оюунхорол, Ж.Энхбаяр, З.Энхболд, С.Эрдэнэ


Өвчтэй:     С.Баяр
Жендэрийн эрх тэгш байдлыг хангах тухай хуулийн төслийн дагалдан өргөн мэдүүлэгдсэн Зар сурталчилгааны тухай хуульд нэмэлт оруулах тухай хуулийн төсөл /Анхны хэлэлцүүлэг/ 
Хэлэлцэж буй асуудалтай холбогдуулан Хууль зүй, дотоод хэргийн дэд сайд В.Удвал, Монгол Улсын Ерөнхий сайдын ахлах зөвлөх Б.Долгор, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Л.Лхагвасүрэн, Хууль зүйн байнгын хорооны зөвлөх С.Энхбаяр, референт Б.Хонгорзул нар байлцав.


Улсын Их Хурлын гишүүн Ч.Сайханбилэг, Ц.Мөнх-Оргил,  Д.Лүндээжанцан, Ц.Нямдорж, Ж.Сүхбаатар,  Д.Дэмбэрэл, ажлын хэсгээс Б.Долгор нар санал хэлэв. 


Б.Бат-Эрдэнэ: Улсын Их Хурлын гишүүн Д.Лүндээжанцангийн гаргасан,  Жендэрийн тэгш байдлыг хангах тухай хуулийн төслийг дагалдан өргөн мэдүүлсэн Зар сурталчилгааны  тухай хуульд нэмэлт оруулах тухай хуулийн төслийг хойшлуулъя гэсэн саналтай гишүүд гараа өргөнө үү?


Зөвшөөрсөн
3


Татгалзсан
8


Бүгд 

11


Гишүүдийн олонхийн саналаар дэмжигдсэнгүй.


Улсын Их Хурлын гишүүн Мөнх-Оргилын гаргасан, Жендэрийн эрх тэгш байдлыг хангах тухай хуулийн  төслийг дагасан Зар сурталчилгааны тухай хуульд нэмэлт оруулах тухай хуулийн төслийг хэлэлцэх боломжгүй гэсэн саналыг дэмжиж байгаа гишүүд гараа өргөнө үү.

Зөвшөөрсөн
6


Татгалзсан
5


Бүгд 

11


Гишүүдийн олонхийн саналаар дэмжигдлээ.


Улсын Их Хурлын гишүүн Ж.Сүхбаатар цөөнх болов.


Байнгын хорооноос гарах санал, дүгнэлтийг Улсын Их Хурлын гишүүн Ц.Мөнх-Оргил танилцуулахаар тогтов.


Хуралдаан 14 цаг 55 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН 

ХОРООНЫ ДАРГА 





Д.ОДБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ:







Д.ЦЭНДСҮРЭН
УЛСЫН ИХ ХУРЛЫН ХУУЛЬ ЗҮЙН БАЙНГЫН ХОРООНЫ

2011 ОНЫ 01 ДҮГЭЭР САРЫН 25-НЫ ӨДРИЙН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Б.Бат-Эрдэнэ: Эрхэм гишүүдийн энэ өдрийн амар амгаланг айлтгая. 

Байнгын хорооны гишүүдийн ирц бүрдсэн тул Хууль зүйн байнгын хорооны  2011 оны 1 дүгээр сарын  25-ны өдрийн хуралдаан нээснийг мэдэгдье. 


Хэлэлцэх асуудал: Жендэрийн эрх, тэгш байдлыг хангах тухай хуулийн төслийг дагалдан өргөн мэдүүлэгдсэн  манай Байнгын хороонд хамаарах 4 хуулийн төсөл байгаа. Эдгээрээс З хуулийн төслийг өнгөрсөн хуралдаанаар хэлэлцсэн. Зар сурталчилгааны тухай хуульд нэмэлт оруулах тухай хуулийн төслийн томъёоллыг дахин томъёолох шаардлагатай гэж  хэлэлцүүлгийг хойшлуулсан байгаа. Ажлын хэсэг саналын томъёоллыг ирүүлсэн байна. Гишүүдэд тараасан байгаа. Тиймээс энэ хуулийн төслийн анхны хэлэлцүүлгийг үргэлжлүүлэн хийнэ. 


Улсын Их Хурлын гишүүн Ц.Мөнх-Оргил нарын  17 гишүүнээс болон Засгийн газраас өргөн мэдүүлсэн Нотариатын шинэчилсэн найруулгын төсөл, Нотариатын тухай хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлгийг хэлэлцэхээр төлөвлөсөн байгаа. Энэ хуулийн төслийн талаар  нягтлах асуудал байгаа тул хэлэлцүүлгийг хойшлуулж өгөхийг Ажлын хэсгээс хүссэн. Тийм учраас хойшлуулж байгаа.


Хэлэлцэх асуудлын талаар саналтай гишүүд байна уу? Алга байна. Хэлэлцэх асуудлаа баталъя. 


Хэлэлцэх асуудалдаа оръё. Жендэрийн эрх тэгш байдлыг хангах тухай хуулийн төслийн дагалдан өргөн мэдүүлэгдсэн Зар сурталчилгааны тухай хуульд нэмэлт оруулах тухай хуулийн төслийн анхны хэлэлцүүлгийг хийе. 


Хуулийн төсөлтэй холбогдуулж асуулт асуух гишүүд байна уу? 


Ажлын хэсгийг танилцуулъя. Удвал- Хууль зүй, дотоод хэргийн дэд сайд,  Долгор- Ерөнхий сайдын ахлах зөвлөх нар ирсэн байна.


Ч.Сайханбилэг: Орж ирсэн энэ найруулгын саналын томъёолол дээр асуучихсан  юм.


Ц.Мөнх-Оргил: Би саналаа хэлчих үү. Өнгөрсөн хурлаар бид нар Зар сурталчилгааны тухай хуульд нэмэлт оруулах томъёоллоор нэлээн яриад, тэгээд хууль санаачлагчаас орж ирсэн заалт нь болохоор Жендэрийн ялгаварлан гадуурхалт агуулсан зар сурталчилгаа гэж юу юм бэ гэсэн томъёолол оруулж ирээд, тэр томъёолол нь өөрөө бүхэлдээ яг зар сурталчилгаа гэж юу юм бэ гэсэн томъёололтойгоо илүү дөхсөн юм байна. Тийм учраас яг Жендэрийн ялгаварлан гадуурхалт агуулсан зар сурталчилгаа гэдгийг тайлбарлаж бичвэл яасан юм бэ гэсэн санаа хэлээд, бид нар хурлаа энэ асуудлаар хэлэлцэхээ түр хойшлуулаад дараагийн хуралд шилжүүлсэн юм. 


Энэ хооронд Тамгын газрынхантай юм хум нааш цааш нь эргүүлж үзлээ. Тэгээд бид нар ийм томъёолол бэлэн болгочихоод байна. Тэгэхдээ үүнийг сайн хэлэлцмээр юм шиг байна. Одоо оруулж ирчихээд байгаа санал бол ийм байна л даа. Хууль санаачлагчийн томъёоллыг 6.6-г улс төр, нийгэм, эдийн засаг, соёл, иргэний гэр бүлийн болон бусад  аливаа салбарт, эрэгтэй эмэгтэй хүний хүйсийн шинж, гэрлэлтийн байдлаар ялгаварлах, үгүйсгэх, хязгаарлах утга агуулсан жендерийн ялгаварлан гадуурхалт агуулсан Зар сурталчилгаа гэж үзнэ гэсэн томъёолол санал болгож байгаа юм. Гэхдээ энэ өөрөө их явдалтай томъёолол. Энэ хаанаас гарч ирсэн томъёолол юм бэ гэхээр, манай  хууль санаачлагчийн оруулж ирсэн жендерийн хуульд, жендэрийн ялгаварлан гадуурхалт гэж юу юм бэ гэсэн томъёолол дээр нь өөрөө энэ томъёолол байж байгаа юм. Энэ бол жендэрийн ялгаварлан гадуурхалт мөн юмаа гээд энэ улс төр, эдийн засаг, нийгэм, соёл, гэр бүл аливаа бусад салбарт эрэгтэй, эмэгтэй хүнийг гээд ингээд заасан байгаа юм. Нэг ийм томъёолол байгаа юм. Энэ дээр эргээд харахаад Долгор зөвлөх, Удвал сайд аа саналаа хэлээч. Ийм асуудал үүсээд байнаа. Зарим зар сурталчилгаа чинь хүмүүстэй зөвлөлдөөд байхаар гарцаагүй жендэрийн ялгаварлан гадуурхалттай зар сурталчилгаанууд байх шаардлагатай юмнууд байна. жишээ нь, зөвхөн эрэгтэй хүмүүст зориулсан зар сурталчилгаа явж болно, эсхүл зөвхөн эмэгтэй хүмүүст зориулсан зар сурталчилгаа, эсхүл тухайн насны эрэгтэйчүүд, эсхүл тухайн насны эмэгтэйчүүдэд зориулсан хүмүүст зориулаад үс чинь халцарч байвал ийм эм хэрэглэ ч гэдэг юм уу? эсхүл бодисын солилцоогоо  сайжруулахад ийм эм хэрэглэ  ч гэдэг юм уу? эсхүл эмэгтэйчүүдэд зориулаад тийм нүүр амны будаг ч хэрэглэ ч  гэдэг юм уу? ийм зар сурталчилгаа байж болохоор байгаа юм.  Жендерийн ялгаварлан гадуурхалт гэдэг зар сурталчилгааг хориглоно гэдэг заалт маань зөв болж таарах уу? үгүй юу? Угаасаа энэ  Зар сурталчилгааны хууль дээр чинь хүний нэр төрийг гутаах, доромжлох, ямар нэгэн байдлаар  угаасаа нэр төрийг гутаах зар сурталчилгаа угаасаа хориотой байгаа. Тэгэхээр энэ 6.6-д оруулж байгаа өөрчлөлтөөр нь Зар сурталчилгааны тухай хуульд оруулж байгаа нэмэлт, өөрчлөлтийг бүхэлд нь татаад авчихвал, дэмжихгүй үлдээчихвэл ер нь бараг илүү зөв хувилбар гарах гээд байх юм. Яагаад гэвэл та нарын оруулж ирж байгаа хуулийн үндсэн том хуульд энэ нэг их тус болохооргүй, хэрэгжилт дээр асар их асуудал дагуулахаар нэмэлт  проблем үүсгэхээр заалтууд гарах гээд байна. Бид нар үүнийг тал талаас нь олон янзаар үзэж үзэж, хамгийн зөв хувилбар нь энэ болчихоод байдаг. Гэтэл энэ нь өөрөө нэмэлт асуудал дагуулаад байгаа юм.


Ажлын хэсгээс бас ийм санал бид нар ярьсан юм. Ерөөсөө ямар төрлийн зар сурталчилгааг Жендэрийн эрх тэгш байдлын тухай хуулиар хориглож болмоор байна вэ гэхээр, эмэгтэй хүнийг  ямар нэгэн  дорд үзсэн, нэр төрийг нь гутаасан, эсхүл  биеийг гэмтээсэн, янз янзын юм гаргасан ийм зар сурталчилгааг хориглож болж байгаа юм. Тэр нь өөрөө зар сурталчилгааны хуулиар угаасаа хориотой байж байгаа юм.  Ийм нэг санал байна. Энэ дээр татаад аваач гэж гуйгаад л сууж байна. Хамгийн зөв хувилбар нь тэр юм байна гээд. 


Д.Лүндээжанцан: Би энэ хуулийг ойлгохгүй байна. Ц.Мөнх-Оргил гэдэг бичиг орж ирсэн. Тэгэхээд Ц.Мөнх-Оргил нь болохгүй байна гээд яриад байх юм. Тэгэхээр Мөнх-Оргилын нэрийг тавьчихаад, ингээд нэрээ ашиглуулсан байна шүү дээ, та бол.  Ажлын хэсэг дээрээ маргаангүй болоод Хууль зүйн байнгын хороонд оруулаад ирмээр байна.  Их маргаж байгаа юм.  Энэ томъёоллоо өөрөө бас ойлгосон байна. Жендэр гэхээр л эмэгтэйчүүд гээд байх юм. Муу сайхан гутлаа чирсэн, хир үнэртүүлсэн эрэгтэйчүүд гэвэл бас л жендэрийн асуудал мөн биз дээ.  Эмэгтэйчүүдийг нь яагаад ч доромжлох юм билээ? Үүнийг л хорьж байгаа юм. Тэгэхээр битүү үгээр ерөнхийд нь хэлбэл яасан юм бэ? Ингээд задлаад л нэгбүрчилсэн тохиолдол тавихаар байдал хэцүү болоод байна шүү дээ. Эсхүл  энэ Зар сурталчилгааны  хуульд Жендэрийн тэгш байдал гэсэн нэг үг байгаа биз дээ? Хүнийг яс үндэс, хүйсээр ялгаварлахгүй гэсэн ерөнхий тэр заалтынхаа юманд оруулаад ойлгоод явж болохгүй юу? Монголын булчин шөрмөс, Чингэсийн удмын эрчүүд ээ, цэргийнхээ албанд явцгаая гээд энэ бол эмэгтэйчүүдийг ялгаварлан гадуурхсан хэрэг болох уу? үгүй юу? Жишээ нь.Иймэрхүү юмнууд гараад байнаа? 


Б.Бат-Эрдэнэ: Гишүүд, төсөл санаачлагчаас татаад ав гээд байна.


Д.Лүндээжанцан: Хуульд юу ч байхгүй бол өөр хэрэг. Юм байгаа бол түүгээрээ яваг гэж.


Б.Долгор: Жендэрийн хуулийн төсөл дээр  жендэрийн ялгаварлан гадуурхалт гэдэг зүйлийг тодорхойлоод, тэгээд үүнийгээ бас нэлээн хэлбэрүүдийг нь тодорхойлж өгсөн юм. Жендэрийн ялгаварлан гадуурхалтыг шууд ба шууд бус гээд. Шууд гэхээр гол нь  хүнийг хүйсээр ялгаварлаж,  тэгээд адил буюу ижил төстэй нөхцөлд эсрэг хүйсийн хүнээс нь ялгаатай байдалд хүргэж байгаа ийм явдлыг хэлнэ гэж байгаа юм. Түүнээс бишээр бүх юм адилхан байна гэсэн ийм  байдлыг хэлээгүй. 


Нөгөө талаасаа хүйсэд хамааралгүй аливаа стандартын хэмжээ тогтоогоод, тэр нь эргээд эсрэг хүйсийн хүнээс ялгаатай байдалд хүргэсэн ийм байдлуудыг хамааруулж ойлгох юм гээд тодорхой заасан юм л даа. Тэгэхээр энэ хүрээнд асуудал нь ойлгогдож явж байгаа юм. Тэгэхээр энд эмэгтэй ч гээгүй, эрэгтэй ч гээгүй. Аль аль хүйсийг нь нөгөө хүйсээс нь  хууль бусаар ялгаатай байдалд хүргэж байгаа ийм зүйлүүдийг л ойлгож байгаа. Тэр утгаараа энэ  томъёолол маань хийгдээд явж байгаа юм. Гишүүд өөрсдөө мэдэх биз дээ.


Ч.Сайханбилэг: Долгор зөвлөх өө, таны санааг бид нар ч гэсэн ойлгоод, бид нар тэр санаагаар дахиад нэг  найруулах гэж үзье гэсэн. Яг одоо энэ ажлын хэсгээс орж ирсэн монгол өгүүлбэр байгаа юм. Түүнийгээ ойлгох гээд, ганцхан үгний хоршил уншъя даа. Хүйсийн шинж, гэрлэлтийн байдлаар нь хязгаарлах гэж юу гэж байгаа юм бэ? Хүйсийн шинж, гэрлэлтийн байдлаар нь үгүйсгэх гэж юу гэж байгаа юм бэ? Үүнийг монголоор тайлбарлахаар ерөөсөө тайлбарлаж болохгүй байна шүү дээ.


Одоо жишээ нь, нэг зар сурталчилгаан дээр эмэгтэй хүн гараад, эрэгтэй хүн гараагүй бол  жендэрийн байдлаар нь ялгаварлаж байгаа гэсэн үг үү гээд их олон утгагүй асуудал. Тийм учраас  би Мөнх-Оргил гишүүний гаргаж байгаа горимын саналыг дэмжих гээд байна.  Энэ хуулийн төслийг хэлэлцэх боломжгүй гэдэг дээр санал хураая. Одоо үүнийг хэлэлцүүлэх юм бол их зовлонтой юм  ярьж байна.  Би жишээ нь, яг энэ хүйсийн шинж, гэрлэлтийн байдлаар нь хязгаарлана, үгүйсгэнэ гэдэг нь юу гэж байгаа юм бэ гэдгийг хэл дээ. Жишээ нь ийм рекламыг хэлнэ гээд та хэлбэрийг нь хэлдэг ч юм уу? юу бодож ингэж хийсэн юм бол? 


Ц.Нямдорж: Зар сурталчилгааны хуульд энэ өөрчлөлт ороод байх шаардлага байхгүй шүү дээ. Үндсэн гол хуулиа явуулах гэж байгаа бол хоёрын хооронд юмаа татаад авчих хэрэгтэй.  Тэгээд утгагүй юм оруулчихаад, зүтгүүлээд, ер нь заримдаа манай энэ эмэгтэйчүүдийн амбици хэтэрч байна шүү дээ.  Монгол эмэгтэй хүн гэдгээ та нар хэзээ санадаг болох юм бэ? Жаахан даруухан байх хэрэгтэй шүү дээ. Одоо тэр гэрлэлтийн байдлаар ялгаварлан гадуурхах гэдэг юм орвол би энд баярлана жишээ нь. Би жишээ нь монголын улс төрд гадаадын нөхөртэй суусан эмэгтэй хүнийг оруулах үнэхээр дургүй.  Ийм  хүмүүс улс төр ярихыг би бол тэвчиж чаддаггүй. Энэ бол Монголын төрт ёсны уламжлалтай холбоотой, тусгаар тогтнолтой холбоотой асуудал байгаа юм шүү.  Хэзээ ч монголын эрчүүд муу ч бай, хүний үрээр дамжуулж, тусгаар тогтнолоо худалдаж байсан түүх байдаггүй юм шүү гээд яриад эхэлбэл би янз янзын юм ярина.  Тийм учраас та нар энэ хоёрын хооронд юмаа татаж аваа. Битгий  ингээд Их Хурлын гишүүдийн хэрүүлийн алим хаячихаад, зүтгээд бай. Хэнд хэрэгтэй юм бэ? Зар сурталчилгааны хуульд монголд яг үнэнийг хэлэх юм бол энэ хүйс ялгаварласан юм ерөөсөө явагдахгүй байгаа шүү дээ. Архи хортой гэдгийг л зарлаж байгаа болохоос биш. 


Жаахан даруухан баймаар байгаа юм. Энэ хуулийг зүтгүүлээд, тэгээд бүр хэрээс тавьчихсан хатуу юм гаргуулж авах гээд л. Тэртэй тэргүй Монголын нийгэмд эмэгтэйчүүд бусад бүх оронтой харьцуулахад хамаагүй илүү байр суурь баримталсан байгаа шүү дээ. Юу нь дутаад байдаг юм. Их Хурлын гишүүн, Засгийн газрын гишүүн хоёр л дутаад байдаг юм биш байгаа юм, Аймгийн Засаг дарга, Хурлын удирдлагын түвшинд.  Түүнээс энэ эмч, багш нар, нийгмийн үйлчилгээний бүх салбарт эмэгтэйчүүд 70-80 хувь байгаа шүү дээ. Ер нь Монголд эмэгтэйчүүдийн эрх, жендэрийн амбици ярьдаг цөөхөн эмэгтэй байгаа.  Энэ хүмүүс жаахан даруухан байх хэрэгтэй. Хуулийг нь гаргахыг дэмжиж байгаа юм. Тэгэхдээ хэт монголын нөхцөлд таараагүй, ёс заншлаас холдуулсан, бүх юмыг хайрцаглаж, хуулиа хатуу мохоо хэллэг рүү оруулах гэсэн  бодлого нь өөрөө буруу шүү дээ. Тийм болохоор та нар энэ зар сурталчилгааны юмаа татаж аваад, тэр үндсэн хуулиа батлуулаад явсан нь дээр. 


Ж.Сүхбаатар: Мөнх-Оргил гишүүний хэлдэг бол логик бас байгаа юм. Тэгэхдээ нэг асуудал дээр санаачлагчийн бас нэг асуудал байх шиг байгаа юм. Олон удаа бүсгүйчүүдтэй яриад байхад. Татаад авчихбал асуудалгүй байна. Гэтэл татаж авна гэж хэлэхгүй л байна. Энэ агуулгаараа байхгүй Мөнх-Оргил гишүүний хэлээд байгаа Зар сурталчилгааны тухай хуулийн тэр л дээ, хувь хүний яг өөрийнх нь субъектив эрх зөрчигдсөн гэвэл тэр нэр төр гутаах гэдэг  нь болчихоод байгаа юм. Гэтэл яг энэ объектив дэг журам гээд яг тэр тухайн хүний эрх зөрчигдөөгүй, ерөнхийдөө л аль нэг хүйсийн давамгайлах гэдэг юм уу? тэр тэгш байдлыг нь алдагдуулсан тийм маягийн сурталчилгаанууд яваад байвал түүнийг ямар нэгэн байгууллага шаардах, зар сурталчилгаа чинь ингээд байна шүү гэж, тэр Хүний эрхийн үндэс комисс байна уу? Жендэрийн тэгш байдлын ажлын алба байна уу? ийм эрх олж авах гээд байх шиг байгаа юм. Тэгэхээр энэ бол хувь хүний эрх зөрчсөнтэй холбоотой биш, ерөөсөө хүйсийн тэгш байдлыг алдагдуулж байгаа сурталчилгаа яваад байна шүү гэдэг. Энэ өөрөө нэлээн субъектив л дээ. Энэ дээр субъектив юм бол их тодорхойгүй томъёолол хийж өгч болж байгаа юм. Хэрвээ байвал.  Жишээ нь, энд ийм урт үгээр биш,  эрэгтэй, эмэгтэй хүний хүйсийн тэгш эрхийн байдлыг дордуулсан, ялгаварлан гадуурхах ийм утга агуулсан зар сурталчилгааг жендэрийн ялгаварлан гадуурхал дагуулсан зар сурталчилгаа гэж үзнэ гэж болж байгаа юм. Дордуулсан гэдэг үг бол тэр тэгш эрхийн байдлыг алдагдуулж, дордуулсан, ялгаварласан гэдэг ийм агуулгаар шууд хийгээд өгөх юм бол энэ олон салбар гэхгүйгээр болж байгаа юм.


Харин ингэх юм бол цаад агуулга нь Хүний эрхийн комисс, Жендэрийн холбогдох байгууллагууд чинь харж байгаад зохисгүй гэдэг юм уу? тааламжгүй гэж үзсэн зар сурталчилгааныхаа асуудлаар  холбогдох байгууллагууд шаардлага тавьдаг, түүнийг нь биелүүлэхгүй бол тодорхой улсууд маань үүнийг шүүхэд гаргадаг ийм л юм олж авах гээд, нийгэмд уур амьсгал, сая Нямдорж сайдын хэлдэг үнэн л дээ. Ийм агуулга байгаа учраас л Мөнхөө гуай нар ингээд байгаа юм. Та нар ийм юм бодож байгаа учраас л нөхдүүд минь энэ юмыг та нарын энэ агуулгыг чинь харин энэ хандлагыг хязгаарлахын тулд энэ хууль гарч байгаа гэсэн ийм л агуулга тавиад байгаа юм л даа. Хэрвээ хийж өгнө гэвэл, татаж авахгүй гэвэл би ийм ерөнхий томъёоллоор  ингэж, түүнээс үгүйсгэж, хязгаарлах биш, саяны байдлыг тэгш байдлыг алдагдуулсан, дордуулсан, тэгээд ялгаварласан ийм утга агуулгасан зар сурталчилгааг гэж хэлээд, тэгээд  тэр нь мэдээж зохисгүй, тааламжгүй гэсэн тийм нийгмийн сэтгэл зүй, тухайн үеийн юугаар хэмжигддэг юм билээ. Түүнийг яг үүнийг бол  үүнийг нь харж байгаад энэ болж байна, одоо жишээ хэлээтэх гэхээр хэцүү л дээ. Зарим зар сурталчилгааг харах юм бол өө энэ чинь зохисгүй байна шүү дээ гэж хэлж болохгүй байгаа юм. Чиний ямар эрхийг зөрчсөн юм бэ гэхээр, миний эрхийг зөрчөөгүй, тэгээд  наадах чинь хэвийн л байна шүү дээ. Тэгтэл цаад агуулгаар  хүүхэд, залуучуудад нийгмийн сэтгэл зүйн хөрс,  суурь  бэлдэхэд их зөв биш тийм байдал бий болгодог. Жишээ нь сая, Сайханбилэг гишүүн надад хэлээд байна л даа, жишээ хэлээч гэж.  Би санахгүй байна, Европын нэг оронд  асуудал шүүх дээр гомдол гарч байсан юм. Яг өөрийнх нь эрх зөрчигдөөгүй.  Модель загвар хүүхнүүд их гараад, тэгээд сэтгэл санаа нь их хэцүү байгаад, ер нь заавал яахаараа би мяраалаг ийм улсууд бид ийм стандарттай ийм болох ёстой гэдэг ч юм уу? энэ бол би буруу жишээ татаж байж магадгүй.  Ийм юмнууд бас байх шиг байгаа юм. 


Татаад авчихбал асуудал алга, татаж авахгүй бол томъёоллыг иймэрхүү маягаар найруулж болдоггүй юм уу гэж бодоод байна.


Б.Бат-Эрдэнэ: Байнгын хорооны хурлаар хэлэлцэж шийдэхгүй бол Жендэрийн хуулийг дагасан  Зар сурталчилгааны хууль чинь явахгүй болоод байна шүү дээ.


Б.Долгор: Жендэрийн эрх тэгш байдлын тухай хуулийг дагалдуулаад энэ Зар сурталчилгааны тухай хуулийн нэмэлтийг  Засгийн газраар хэлэлцээд өргөн барьсан.  Тийм учраас хуулийн нэмэлтийг татан авах асуудлыг ажлын хэсгийн хүмүүс шийдэх эрх байхгүй. Тийм учраас бид татаж авна гэж хэлэх боломж байхгүй.  Сая Сүхбаатар гишүүний хэлсэнчлэн  ерөнхийдөө томъёоллыг нь өөрчлөөд оруулах ийм  бололцоог гишүүд маань харж байгаа бол түүнийг дэмжиж байна. Тэртэй тэргүй маш тодорхой ийм зүйлүүд байгаа. Жендэрийн шинжтэй, ялгаварлан гадуурхсан шинжтэй, тодорхой бус ийм нөхцөл байдлууд дээр эмэгтэйчүүдийг сонин сонин байдлаар харуулдаг ийм юм бол зөндөө л байгаа. Жишээ нь, машины аккумлятор сурталчлах гээд л хажууд нь нүцгэн хүүхэн тавьчихсан л байх жишээтэй. Тэнд ямар утга, учир агуулгатай нүцгэн хүүхэн тавьж байгаа юм, гэх мэтчилэнгийн зар сурталчилгаан дээр маш их асуудал байгаа шүү дээ. Эцсийн эцэст нийгмийн сэтгэл зүй, хүүхдийн хүмүүжил, нийгмийн ёс суртахууныг тогтоож байгаа зүйл бол мэдээлэл, зар сурталчилгаа байгаа. Гэтэл  энэ дээрээ нар анхаарч хэрвээ үзэхгүй юм бол нийгэм маань ямар юм руу яваад байна вэ гэдгийгээ эрхэм түшээд маань ялангуяа эрэгтэй түшээд маань анхаарч үзээсэй гэдгийг хэлмээр байна.


Ц.Мөнх-Оргил: Долгор зөвлөх өө? Таны саяны ярьж байгаа жишээ чинь яг зөв байгаа юм. Тэр санаагаа томъёолоод оруулаад ирэх юм бол ойлгомжтой, дэмжиж болж байгаа юм.  


Энэ бичсэн юм чинь, таны яриад байгаагаа их өөр юм байгаа. Жендэрээр ялгаварлахгүй гэхээр чинь зар сурталчилгаа чинь өөрөө заавал тодорхой  нийгмийн нэг хэсэг бүлэг залуучууд, эрэгтэйчүүд, эмэгтэйчүүд, настайчууд, бизнесменүүд, жижиг, дунд бизнес эрхлэгчид, жолооч нар гэж хүн болгон дээр биш, яг тэр нийгмийн сигмент рүү чиглэдэг учраас зар сурталчилгааг ингэж ялгаварлахгүй гэж бичих чинь өөрөө буруу болчихоод байгаа юм. Түүний оронд таны саяны хэлж байгаа, тодорхой эмэгтэй хүнийг биш, бүхэлдээ нийт эмэгтэйчүүдийн нэр төр, алдар,  секс объект маягаар ашиглаж байгаа тийм зар сурталчилгаа байхгүй гэсэн санаагий чинь бол дэмжиж болж байгаа юм. Тэр санаанууд чинь угаасаа өөрөө Зар сурталчилгааны хууль  дотор суучихаад байгаа юм.  Тэгээд энэ ач холбогдол нийгэмд хэрэгтэй заалт л даа. Тэгэхдээ үүнээс чинь болоод нэгдүгээрт том хууль чинь явахгүй байна, хоёрдугаарт, хэрэгжүүлэхэд маш хүндрэлтэй байнаа, гуравдугаарт бид нар үүнийг томъёолоход хэцүү байна. Тийм учраас бид ажлын хэсгээс үүнийг нь дэмжих боломжгүй гэсэн маягаар  саяны тайлбартайгаар Байнгын хорооны саналыг хураалгаад явуулаач гэсэн нэг хүсэлт байна.


Хоёр дахь хүсэлт, үүний оронд харин Зар сурталчилгааны тухай хуулийнхаа 6.6 дээр ийм санааг манай Байнгын хорооноос нэмж оруулмаар байна. Өнөөдөр  Зар сурталчилгаан дээр хамгийн их ашиглагдаж байгаа юмнууд бол  тэр шалдан хүүхнүүдээсээ илүү, хүүхдүүд болчихоод байна. Учраа мэдэхгүй, юу ч мэдэхгүй жаахан хүүхдүүдийг үндэсний хувцас өмсүүлээд, палаж өмсүүлээд, нүүр амыг нь будуулаад, телевизээр гаргуулаад, ёстой аккумлятороос авахуулаад, онгоцны билет хүртэл бүгдийг нь рекламдуулж байна шүү дээ. Харин түүний оронд ажлын хэсгээсээ  ерөөсөө зар сурталчилгаанд 18 нас юм уу? 16 нас хүрээгүй хүүхдийг ямар нэгэн байдлаар ашиглаж болохгүй, оруулж болохгүй гэсэн заалт оруулчихвал  энэ бол маш ойлгомжтой, хэрэгжүүлэхэд амархан, нийгэмд хэрэгтэй заалт болох гээд байна. Энэ хоёр санааг оруулж байна.


Х.Тэмүүжин: Хууль санаачлагчдаас тайлбараа онож хэлэхгүй бол  уг нь энэ секс ч юм уу? одоогийн зар сурталчилгаагаар хориглогдсон байгаа агуулгууд руу биш, жишээ нь Жалам хар пиво дээр гардаг. Эрэгтэй хүнийг дээшээ шидсэн чинь бөөн пиво бариад буугаад ирдэг, эмэгтэй хүнийг дээш нь шидсэн чинь бөөн түмпэн сав бариад буугаад ирж байгаа юм. Энэ нь юуг илэрхийлж байна вэ гэхээр, жендэрийн хувьд нь эмэгтэй хүний төрхийг тэр хүнийг ажлын байран дээр өөр авьяас чадвараа хөгжүүлээд явахаас илүүтэй энэ бол зөвхөн гэрийн ажилтан гэдгээр нь харуулж байгаа юм. Энэ сурталчилгаа бол жендэрийн эрхийг зөрчөөд байна. Яагаад гэвэл түмпэн савыг гэрийн үйлчлэгчийг дээш нь шидэхээр түмпэн сав барьж ирж бууж болно, энэ бол зөв. Тэгснээс биш, эмэгтэй хүн болгоныг түмпэн савтай хольж, ийм байдлаар харуулах нь боловсролын хувьд, нийгмийн сэтгэхүйн хувьд жендэрийн хувьд ялгаварлаад, ялгаварласан дүр төрхийг улам бүр бэхжүүлээд байна гэдгээр нь хориглох гээд байгаа юм. Энэ  байдлаар нь Сүхбаатарын хэлснээр тэгш байдлыг дордуулж байгаа томъёоллоо л зөв гаргах хэрэгтэй. Энэ бол тэр секс байдал, тодорхой бүлэг рүү чиглэсэн сурталчилгаатай нь зөрчилдөхгүйгээр нийгмийн дүр төрхийг гэж байгаа юм. Эмэгтэй хүний нийгмийн дүр төрхийг ялгаварлалыг дэмжсэн, өөгшүүлсэн сурталчилгаануудыг тодорхой хэмжээнд цензур тавьж өгөөч  гэдэг л агуулга гарч ирэх ёстой юм. Томъёолол өөрөө буруу учраас гишүүдэд ойлгогдохгүй. Жишээ өөрөө буруу учраас гишүүдэд ойлгогдохгүй байгаа юм.


Д.Лүндээжанцан: Үүнийг нь унагаад татаад авчихаар юм нь үлдээд хоцорчих гээд байгаа юм байлгүй. Миний бодлоор бол Зар сурталчилгааны хуулийг ингэж тавьчихаад, батлагдах гэж байгаа Жендэрийн хуулиа тавьчихаад, ямар цоорхой байна вэ? яахав гээд томъёолоод, орж ирсэн болохгүй байна гэж үзэх ёстой байх. Гэтэл бид нарын Зар сурталчилгааныхаа хуулийг үзэлгүй шууд ажлын хэсэг ороод ирэх байх, түүнийг нь гар өргөчихнө гээд ороод ирсэн чинь Ажлын хэсгийнх нь юм бас болж өгөхгүй байна. Ингээд унагаад явуулчихаар болохгүй. Би хойшлуулъя гэсэн санал гаргах гээд байгаа юм. Хойшлуулъя гэхээр  олон удаа хойшлуулж байна. Нөгөө хуульдаа саад болж байна, хойшлуулах аргагүй гээд  ажлын албаныхан тэгээд байгаа юм байна.


Заавал батал, эсхүл заавал унага  гэж байхын оронд дахиад л хойшлуулъя. Болохгүй бол Зар сурталчилгааны хуулийн дагалдах хуулиа дараа нь л батална биз, яадаг юм. Хойшлуулаад хүнээ хүлээж авах, хүнд ойлгогдох тийм л юм оруулж ир. Бид нар яарч сандраад нэг юм гаргачихаад, тэгээд л шүүмжлэлийн бай болдог. Эсхүл үүнийг нь унагачихдаг, сүүлд нь жендэрийн тэгш байдлыг алдагдуулсан юм гарч байхад хууль цоорхойтой, шийдэж чадахгүй байна гээд байдаг ийм юманд орсноос үүнийгээ хойшлуулъя. Ажлын хэсэг ажиллаад хэзээ хүнд ойлгомжтой юм оруулж ирсэн цагт нь хэлэлцье. 


Ц.Нямдорж: Энэ миний мэдэхийн Долгор  Хэрэг эрхлэх газрын дарга байхад Засгийн газраас орж ирсэн хууль. Эртүүд Ардын намын бүлэг дээр яриад, хоёр, гурван асуудлаар ойлголцсон учраас санал оруулж ирээд баталъя гээд тохирсон. Ардчилсан нам ч энэ асуудалд тэгж хандсан байх. Тэгээд энэ хэзээ ч хэрэглэж болохооргүй, хэнд ч хэрэггүй юмнаас шалтгаалж, энэ хуулийн хэлэлцүүлгийг дахиад хойшлуулах ямар шаардлага байна вэ?  Их Хурал заримдаа асйуудлыг шийдчих болох хэрэгтэй. Жаахан маргаан гараад ирэхээр хойш татаад, чангаагаад ерөөсөө шийдвэр гаргахгүй байна шүү дээ.  Энэ чинь хэнд ч хэрэггүй заалт шүү дээ.


Тэмүүжин гишүүний ярьж байгаа Жалам харын сурталчилгааг хүн хүн яаж ойлгохоос л болно шүү дээ. Би жишээ нь ямар өнцгөөр нь харж байна вэ гэхээр тэр бол эрэгтэйчүүдийг доош хийгээд, эмэгтэйчүүдийг дээшээ татсан сурталчилгаа гэж ойлгож байгаа. Эмэгтэйчүүд нь шилнээс салдаггүй, эмэгтэйчүүд нь гэр орноо өөд татах гээд түмпэн савнаас салдаггүй. Тэгэхээр чинь эмэгтэйчүүд нь сайн болж харагдаж байгаа биз.  Манайхан их ууж байгаа нь үнэн шүү дээ. Хүзүү, бөглөө хоёроос салахгүй байгаа хэсэг их байгаа нь үнэн шүү дээ. Ингээд л маргаад байх юм бол энэ Зар сурталчилгааны юм чинь ерөөсөө энэ батлагдсан ч хэн ч хэрэглэж чадахгүй, үнэхээр чадахгүй.  Нэг юм гаргаж ирээд, хууль зөрчлөө гээд маргаан үүслээ гэхэд нөгөө талаас нь тайлбарлах юм бол яг саяны Тэмүүжин бид хоёрын нэг жишээн дээр ярьдаг хоёр өөр өнцөг харагдана. 


Тэгэхээр ийм хоёрын хооронд юмнаас болж юм чангааж байхын  оронд одоо  санал хураагаад Мөнх-Оргил гишүүний саналаар энэ Зар сурталчилгааны тухай хуулийн нэмэлт, өөрчлөлтийг хэрэггүй гэдгийг шийдээд, тэгээд ерөнхий том хуулиа гаргах тал  нь руу явчихбал яасан юм бэ? Би  тийм горимын санал оруулж байна.


Ж.Сүхбаатар: Би зарчмын зөрүүтэй санал бичээд өгчихье. 


Б.Бат-Эрдэнэ: Хоёр горимын санал гаргасан. Мөнх-Оргил, Лүндээжанцан гишүүн хоёр.


Эхлээд Мөнх-Оргил гишүүний гаргасан горимын саналыг хураалгана. Сая бол зарчмын зөрүүтэй саналын томъёолол ингэж байна. Эрэгтэй, эмэгтэй хүний хүйсийн шинж байдлаар ялгаварлах буюу  тэгш эрхийн байдлыг дордуулсан утга агуулсан зар сурталчилгааг жендэрийн ялгаварлан гадуурхалт агуулсан зар сурталчилгаа гэж үзнэ гэсэн ийм санал гарсан байна.


Д.Дэмбэрэл:  . . . үед би байгаагүй учраас сайн мэдэхгүй байна. Байнгын хороо энэ чиглэлээр томъёолол хийж болох юм. Түүнийгээ аваад ирээч гэсэн юм байх л даа. Энд эмэгтэй хүнийг хүйсийн шинжээр ялгаварлаж болохгүй гэхээр энэ бас нэг зүйлийг агуулж л байна, эрэгтэй, эмэгтэй хүмүүсийг. Ажилд авахад ч байдаг юм уу? нэг асуудал болохоод ирэхээр, үгүй үгүй би энэ ажил дээр эмэгтэй хүн л авна, эрэгтэй хүн авахгүй гэсэн гээд  байх, гэрлэлтийн байдлаар ялгаварлах асуудал бол байж л байгаа. За за би гэр бүлтэй болсон хүн авмаар байна. Энэ буурь, суурьгүй, гэрлээгүй би үүнийг авахгүй гэх жишээтэйгээр, ингээд ялгаварлаад байгаа юм байгаа шүү дээ. Уг нь бол тэр ажил дээр мэргэжлийн юм уу? тэр ажилдаа тохирох хүн авах гэж байхад ийм юм хэлээд байдаг. Ийм ялгаа Монголд их шүү дээ. Бараг л гэр бүлтэй хүн авна, чи ч  дээ гэх ухааны юм хэлээд байдаг. Энэ хоёрыг  хүний хүйсийн шинж, эр, эмийн хүйсийн шинж гэдгийг би тэгж ойлгож байна. Гэрлэлтийн байдал гэдгийг тэгж ойлгож байна. 


Дүр, төрх гадаад байдлаар гэдэг юм уу? энэ ялгаварлах гэдгийг, гэрлэлтийн байдал гэж таслал тавиад, гадаад байдал, дүр төрхөөр нь гээд нэмчихмээр байх юм. Тэгдэг шүү дээ, энэ бүдүүн нөхөр бүтэхгүй эр байна даа гээд. Үгүй бол энэ ч пагдгар юм, тэр нь ч нарийхан юм гээд ингээд ажил төрөл элдэв янз бүрийн арга хэмжээнд оролцуулах үед хүртэл ялгаварлаад л байдаг. Хамгаалалтын албанд бүдүүн хүн бүр жинтэй сайн л байхгүй юу? Тэгэхээр  энэ Америк зэрэг оронд цагдаа нар эмэгтэй, бүр 150 см өндөртэй эмэгтэйчүүд хүртэл, чадварыг шалгаад буудах чадвар ч байдаг юм уу? зодоо цохиондоо метрийн хэмжээнд огт хүрэхгүй байна шүү дээ. Тэгэхээр ийм байдлаар ялгаварлаж байгаа явдал Монголд түгээмэл байгаа юм. Энэ нь  сурталчилгааны үед хэлэгдэхгүй байгаа юм, бага хэлэгддэг байхаа. Энэ бол тодорхой албан тушаал, ажил  хийх  зохион байгуулах үеүдэд ялгаварлаад эхэлдэг шүү дээ. Хүнийг ингэж ялгаварлахаа больё гэсэн ийм санаа энэ байгаа бол татгалзаад байх юм энд алга харагдаж байна. Харин гадаад байдал, дүр төрх гэж нэмээд ялгаварлах, үгүйсгэх, хязгаарлах утга агуулгасан зар сурталчилгааг хийхгүй. Би бол харин ингээд.


Ж.Сүхбаатар: Хойшлуулах бол буруу байх. Зарчмын зөрүүтэй санал би сая саналаа хэлсэн. Дэмбэрэл дарга агуулгаар нь гаргачихсан.  Эрэгтэй, эмэгтэй хүний хүйсийн шинж байдлаар ялгаварлах буюу тэгш эрхийн байдлыг нь дордуулсан утга агуулсан зар сурталчилгааг Жендэрийн ялгаварлан гадуурхсан зар сурталчилгаа гэж үзнэ гэж, энэ гэмгүй шүү дээ. Хэтэрхий уутыг нь өргөсгөөд, таны хэлдгээр гадаад хэлбэр төрх гээд явчихбал бид үгүйсгэх, хязгаарлах гэвэл тэр дэмий байх гэж бодож байна.


Саяны энэ заалтыг ажлын хэсгийн гээд Мөнх-Оргил гишүүнтэй хамтраад зарчмын зөрүүтэй саналыг нэгтгээд, саяны заалт хэнд ч хортой биш, манай бүсгүйчүүд ч гэсэн ойлгож хүлээж аваад явж болохоор юм байна гэж бодож байна. 


Ц.Мөнх-Оргил: Миний хэлээд байгаа санааг, зар сурталчилгаа чинь өөрөө тодорхой бүлэг рүү чиглэнэ гэдэг санаа чинь энд байх ёстой, хаа нэгэн газар. Жишээ нь, Дэмбэрэл даргын хэлээд байгаа царай зүс, өндөр нуруугаар ялгаварлана гэж яриад байна шүү дээ. Энэ чинь ажил олгогч, тухайн ажил, мэргэжилд шаардлагатай хүнээ хайж байгаа бол чи хамаагүй, нүүр царай, өндөр, нам, бүдүүн, нарийн, ажил төрөл хамаагүй,  чи ирснийг нь л ав гэдэг тийм маягтай шаардлага тавих гэж байгаа юм шиг ойлгогдоод явчихбал угаасаа энэ Зар сурталчилгааны хууль чинь буруу болоод явчихаж байгаа юм.  


Сүхбаатар гишүүний сая ярьж байгаа томъёолол дотор Долгор гишүүний түрүүний яриад, миний хэлээд байгаа тэр санаа гүйцэд сууж өгөхгүй л санагдаад байна л даа. Жендэрийн эрх тэгш, ялгаварлан гадуурхах гэдэг санаа нь бишээ. Эрэгтэй нь ч байна уу? эмэгтэйгий нь ч байна уу доош нь хийсэн, нэр төр, бүхэлд  нь хүн гэдэг утгаар нь доромжилсон, доош нь хийсэн тэр санаа л тусч байх ёстой. Тэр санаа чинь угаасаа Зар сурталчилгааны хууль дээрээ байж байгаа юм. 


Ж.Сүхбаатар: Таны хэлээд байгаа чинь нэг буруу юм явчихаад байгаа. Та болохоор тухайлсан хүний тухай асуудал ярихаар, саяны тэр яриад байгаа чинь статусын асуудал. Тэгш эрхийн байдлын асуудал гэдэг чинь нийтэд нь . . . 


Б.Бат-Эрдэнэ: Саналаа хураагаад явъя.


Улсын Их Хурлын гишүүн Д.Лүндээжанцангийн горимын саналыг эхлээд хураалгая. 


Жендэрийн тэгш байдлыг хангах тухай хуулийн төслийг дагалдан өргөн мэдүүлсэн Зар сурталчилгааны  тухай хуульд нэмэлт оруулах тухай хуулийн төслийг хойшлуулъя гэсэн саналтай гишүүд гараа өргөнө үү?


Л.Отгонбаяр: 11-3


Б.Бат-Эрдэнэ: Улсын Их Хурлын гишүүн Мөнх-Оргилын гаргасан, Жендэрийн эрх тэгш байдлыг хангах тухай хуулийн  төслийг дагасан Зар сурталчилгааны тухай хуульд нэмэлт оруулах тухай хуулийн төслийг хэлэлцэх боломжгүй гэсэн саналыг дэмжиж байгаа гишүүд гараа өргөнө үү.


Л.Отгонбаяр: 11-6


Б.Бат-Эрдэнэ: Санал хураасан. Байнгын хорооны санал, дүгнэлтийг Мөнх-Оргил гишүүн илтгэнэ.


Сүхбаатар гишүүний зарчмын зөрүүтэй санал.


Д.Лүндээжанцан: Зарчмын зөрүүтэй санал хураагдахгүй, цөөнх л гэж нэрээ бичүүлнэ.


Ж.Сүхбаатар: За тэгвэл цөөнх гэж нэрээ бичүүлье.


Б.Бат-Эрдэнэ: Мөнх-Оргил гишүүн Байнгын хорооны санал, дүгнэлтийг илтгэнэ. 


Хууль зүйн байнгын хорооны энэ өдрийн хуралдаанаар хэлэлцэх асуудал дууссан тул Байнгын хорооны хурал хаасныг мэдэгдье. 


Баярлалаа, гишүүдэд.


Хуралдаан 14 цаг 55 минутад өндөрлөв.

Соронзон хальснаас буулгасан:


ХУРАЛДААНЫ ТЭМДЭГЛЭЛ


ХӨТЛӨГЧ: 

